
ЗАХИДАЛ 80 

	 

	ХЯТАД ОРОН ЭНХ АМГАЛАН ЦЭЦЭГЛЭН ХӨГЖИЖ БАЙСАН ҮЕ

	 

	1932 оны долоодугаар сарын 22

	 

	Хайрт охин минь чи өвчтэй байсан, бодвол босоогүй, бас л хэвтэрт байгаа буй заа. Шоронд мэдээ чимээгүй их удлаа. Би чамд яаж ч тусалж чадахгүй юм. Чи минь өөрийгөө л арчлахаас яая гэх вэ дээ. Чинийхээ тухай бишгүй их бодох юм. Бидний хувь заяа гэж, чи холын хол Пунад сууж байдаг, эх чинь Аллахабадад өвчтэй байдаг, бусад нь янз бүрийн шоронд, мөн ч хачин аа!

	Чамд энэ захидлыг бичих гэж хэдэн өдөр зовлоо. Чамтай хуучнаараа ярилцан суугаа юм шиг байх гэж бодоход хэцүү байв. Чамайг Пунад өвчтэй хэвтэж байгааг чинь бодож, чамтайгаа уулзтал бас хэчнээн сар жил өнгөрөх бол, тэгэхэд чи хэчнээн өссөн байх бол гэхчлэн өдий төдийг бодно.

	Шоронгийн хүн дэндүү сэтгэл санаагаар унаж болохгүй, тиймээс би сэтгэлээ чангалж, өнөөдрийн тухай санаашрахаа больж, өчигдрийг бодвол зохих байна.

	Бид малайн орноор аялсан биз дээ, тийм байх аа? Тэнд гайхалтай сонин үйл явдал болж байсныг ч үзсэн. Азийг Европ түрэмгийлэн эзэлж эхэлсэн, эхлээд португалчууд, дараа нь испаничууд, хожим англичууд, голландууд ирсэн гэсэн. Гэвч европынхон эхний үед гол төлөв Малайз ба тэр хавийн арлуудаар л хөлхөлдөн байв. Өрнөд этгээдэд нь Моголуудын мэдэлд байсан хүчирхэг Энэтхэг орон, умард этгээдэд нь мөн өөрийгөө хамгаалах чадвартай Хятад орон байв. Тийм учраас европынхон Энэтхэг ба Хятадыг бараг хөндөхгүй байв.

	Малайн орнуудаас Хятад хүрэхэд үнэхээр хаяанд байгаа газар шүү дээ. Одоо тийш зүглэе. Хубилай хааны үндэслэн байгуулсан Юань улс нэгэнт үгүй болсон байв. 1368 онд ардын бослого гарч монголын сүүлчийн цэргийг Их хэрмээс түрэн гаргажээ. Бослогыг Тай˗цзү гэдэг хүн удирджээ. Тэр угийн ядуу хөдөлмөрчин хүн бөгөөд сургуулиар бага зэрэг боловсрол олжээ. Гэвч тэр амьдралын том сургуульд сайн сурч амжилт олсон удирдагч болсон төдийгүй хожим нь ухаан төгс эзэн болжээ. Тэр эзэн хаан болоод онгирч сагсуураагүйгээр барахгүй арлаас гаралтай хүн гэдгээ хоромхон ч мартахгүй байв. Тай˗цзү гучин жил хаан сууж, төрж өссөн жирийн хүмүүсийнхээ аж байдлыг сайжруулах гэж байнга санаа тавьдаг байсан түүний хаанчлалын үеийг одоо ч дурсан санасаар байдаг амуй. Тэр үхэн үхтлээ жирийн хүний ёсоор энгийн даруу байсаар байсан ажээ.

	Тай˗цзү бол шинээр гарч ирсэн Мин улсын анхны эзэн хаан байв. Түүний хүү Чэн˗цзү бас л нэртэй хаан байжээ. Тэр 1402—1424 он хүртэл эзэн хаан суужээ. Олон хятад нэр өрж чамайг ядраагаад ч яах вэ. Тийм сайн хаад хэд хэд байсан боловч хожим нь мөн л жам ёсоор задран унацгаажээ. Гэвч одоо эзэн хаадын тухай ярихыг больж тэр үеийн Хятадын түүхээс өгүүлье. Энэ бол хятадын түүхийн гэгээн сайхан үе байв. «Мин» гэдэг гэгээн гэсэн утгатай үг. Мин улс 1363—1644 онд хоёр зуун далан зургаан жил оршин тогтножээ. Энэ бол яг хятадын өөрсдийнх нь хаанчлалын үе байв. Тэр үед хятадын ард түмний суу заль төгс тодрон байлаа.

	Тэр бол дотооддоо ч, гадааддаа ч энх тунх үе байв. Гадаад бодлогын талаар эзлэн түрэмгийлэх балмад ажиллагаа явуулж байсан нь үгүй. Хөрш орнуудтайгаа нөхөрсөг харилцаатай байлаа. Зөвхөн умар зүгээс нь л татаарын нүүдэлчин аймгууд аюул учруулдаг байв. Хятад улс дорно зүгийн бусад улсын хувьд өөрийн давамгай байдлыг ойлгосон, тэгэхдээ дүү нартаа сайн сайхныг хүсэж, тэдэнд юм сургаж, соёл, соёл иргэншлээ хуваалцахад бэлэн тийм ухаалаг, соёлтой, нэр хүндтэй ах хүний байр суурьтай байдаг байжээ. Бусад улс ч түүнийг бүх талаар хүндэтгэн үздэг байлаа. Япон хүртэл нэг үе Хятадыг эзэн улс гэдгийг хүлээн зөвшөөрч, Японд хаанчилж байсан сёгун өөрийгөө Мин улсын хараат гэж үзэж байжээ. Солонгос, Индонезийн Ява, Суматра зэрэг арлын улсууд, мөн Энэтхэг˗Хятадын Хойг хүртэл Хятадад алба төлдөг байлаа.

	Чухамхүү Чэн˗цзуны хаанчлалын үед адмирал Чжэн Хэ˗гийн удирдсан тэнгисийн том аяллынхан малайн арлуудаар их аян хийж байжээ. Чжэн Хэ бараг гучин жил Персийн булан хүртэл дорнодын тэнгисүүдээр аялан явж байжээ. Энэ нь арлын улсуудыг сөгтгөн айлгах гэсэн түрэмгий оролдлого мэт харагдаж болох юм. Гэвч байлдан дагуулах буюу бусад талаар ямар нэг ашиг олох гэсэн бодол байсангүй. Харин Сиам хийгээд Маджапахитын улс өндийн чангарснаас болж Чэн˗цзү тийм аялал хийхэд хүрсэн байж болох юм. Гэхдээ ямар ч шалтгаантай байлаа ч уг аялал ихээхэн урагштай болсон ажээ. Тэд Сиам ба Маджапахитын хөгжлийг хорьж шинэ Малаккийн улсад дэмжлэг болжээ. Тэр нь бас хятадын соёлыг нийт Индонез, улмаар Дорно дахинд дэлгэрүүлэхэд нөлөөлжээ.

	Хятад, түүний хөрш улсууд эв найртай харилцах тул дотоодынхоо ажил төрөлд илүү анхаарч байв. Төр улсыг удирдах сайн дэглэм тогтоож, алба гувчуурыг хорогдуулсан нь тариачдыг хүнд дарамтаас хөнгөвчилжээ. Зам харилцаа, усан зам, суваг, усан сангийн ажлыг дөмөг хийж байжээ. Ургац муутан, гандуу зун болбол нөөцлөх нийтийн үр тарианы хадгаламж байгуулж байжээ. Засаг төрөөс цаасан мөнгө гаргасан нь зээлийг нэмэгдүүлэх, худалдаа, таваарын гүйлгээг хөгжүүлэхэд тус дөхөм болжээ. Цаасан мөнгөн тэмдэгтийг хэрэглэсэн нь нийт албан татварын дал хүртэл хувийг түүгээр төлж болдог байв.

	Тэр үеийн соёлын түүх бүр ч гайхамшигтай байв. Хятадууд ер нь эрт үеэс соёлтой, гар урлалд авьяаслаг байв. Мин улсын үеийн төр ёс чанд, урлагийг дэмжин тэтгэдэг нь ур ухаантан төрөхөд таатай нөлөөлжээ. Сайхан барилга барьж, зураг бүтээн, уран нарийн хийц хэлбэртэй шаазан ваараар алдартай байлаа. Сэргэн мандалтын үед Италид бүтээсэн алдарт зургуудтай өрсөлдөх уран зургийг ч зурж байлаа.

	Хятад улс арван тавдугаар зууны эцсээр аж байдлын талаар, аж үйлдвэр, соёлын талаар Европоос хол түрүүлсэн байв. Ер нь бүхэлдээ Мин улсын үед Европын нэг ч орон, өөр бусад аль ч ард түмэн уран бүтээл туурвихын хувьд Хятадыг гүйцэхгүй байв. Тэр байтлаа энэ бол Европт сэргэн мандалтын үе байсан гэдгийг бодолц.

	Мин улсын үед урлагийн талаар алдаршсан нэг шалтгаан нь тэрхүү урлагийн олон сайхан дүр манай үе хүртэл уламжилж ирсэн явдал мөн. Том том дурсгалын зүйлс, мод, зааны яс, пийсүү сийлбэр эдлэл, хүрэл сав, шаазан ваар одоо ч бий. Мин улсын сүүлч үед зохиомжийг хэт чамирхуун болгох хандлага гарч тэр нь зураг, сийлбэр дүрслэлийг даруй муутгахад хүргэжээ.

	Чухамхүү тэр үеэр португалын хөлөг онгоцны түрүүч Хятадад хүрэлцэн иржээ. Тэд 1516 онд Кантонд иржээ. Албукерке уулзсан хятад хүн бүртэй аялаг харилцахыг хичээх тул Хятадад тэднийг сайн улс гэж үзэж сайнаар хандсан ажээ. Гэвч төдхөн португалчууд олон талаар дургүйг нь хүргэж, хэд хэдэн газар бэхлэлт барьжээ. Тийм зэрлэг явдал үйлдсэнд нь хятадын засгийн газар гайхаж байлаа. Тэд хариуд нь яаран хөдлөөгүй боловч сүүл сүүлдээ португалчуудыг цөмийг нь Хятадаас хөөн явуулжээ. Тэдний дадсан арга барил Хятадад таарахгүй гэдгийг тэд уг явдлын дараа л ухаарсан байв. Түүнээс хойш португалчууд даруу төлөв байх болсон бөгөөд 1557 онд Кантоны ойролцоо оршин суух зөвшөөрөл авчээ. Тэр үед португалчууд Макаод суурьшсан байлаа.

	Португалчуудын хамт бас христосын шашны төлөөлөгчид хүрэлцэн иржээ. Тэдний дотроос хамгийн нэртэй нь ариун Франсуа Ксавье гэгч байв. Тэр ихэнх насаа Энэтхэгт өнгөрүүлжээ. Шашны олон сургууль түүний нэрээр нэрлэгдсэн байдгийг чи мэднэ. Тэр бас Японд ч очиж байжээ. Тэрээр эрэг дээр гарах зөвшөөрөл олгохыг хүлээж амжилгүй хятадын нэг боомтод нас баржээ. Хятадууд христосын шашны төлөөлөгчдөд нааш ханддаггүй байв. Гэвч буруу номтны хоёр лам буддагийн шавь гэДэг нэрээр хэдэн жил хятадад сууж хятад хэл судалж байжээ. Тэр хоёр Күнзийн сургаалыг сайн мэддэг болж, тэгээд ч шинжлэх ухаанд нэрээ үлдээжээ. Тэр хоёрын нэгийг Маттео Риччи гэдэг байв. Тэр бол их л сэргэлэн, эзэн хааныг өөртөө татах арга эвтэй хүн байжээ. Хожим тэр хэн болох нь танигдаж, түүний нөлөөгөөр христосын байр суурь Хятадад сүрхий бэхэжжээ.

	Голландууд арван долоодугаар зууны эхээр Макаод иржээ. Тэд тэнд ирж худалдаа хийх зөвшөөрөл гуйсан ажээ. Гэвч голланд, португалчууд хоорондоо эв түнжин муутай байсан тул португалчууд голландуудын эсрэг хятадуудыг турхирах гэж ихэд хичээжээ. Голландууд бол улайхдаа тулсан дээрэмчид байгаа юм гэж тэд хятадуудыг ятгасан учир хятадууд зөвшөөрөл өгөхөөс татгалзжээ. Хэдэн жилийн дараа голландууд өөрсдийн хотоос Макаогийн эсрэг Ява ба Батави руу том флот илгээжээ. Тэд Макаог эзлэх гэсэн муу санаа агуулсан боловч хятад ба португалчуудыг дийлэх чадал даанч байсангүй.

	Голландуудын дараа англиуд ирсэн боловч нэг их амжилт олсонгүй. Харин Мин улсын үе төгссөний дараа л тэд хятадын худалдаанд оролцох болжээ.

	Тийнхүү сайтай, муутайгаа нийлээд ертөнцөд цөм л алга болдгийн адил Мин улсын үе мөн эцэс болжээ. Энэ бол арван долоодугаар зууны дунд үеэр болсон явдал. Хятадыг нэлэнхийд нь нөмрөн авах хүртэл умар зүгийн жижигхэн татаарын үүл ихсэн ихэссээр байлаа. Эртний Чин улс буюу Алтан татар гэж байсныг чи лав сонссон байх. Тэд Сүнүүг өмнө зүг Хятад руу шахсан боловч өөрсдөө монголчуудад хөөгджээ. Хятадын умарт этгээдийн, одоо Манжуур орон байгаа нутагт тэдгээр чингийн омгийн шинэ аймаг гарч иржээ. Тэд өөрсдийгөө манж хэмээн нэрлэнэ. Чухам тэрхүү манж нар эцсийн эцэст Мин улсыг хөнтөрчээ.

	Гэвч Хятад дотроо сөргөлцөн бутраагүй бол манж нар Хятадыг эзлэх гэдэг нэн амаргүй байв. Ер нь Хятад, Энэтхэг гээд л аль ч орон сульдан доройтож, ард түмэн нь дотроо мундралцсаны уршгаар л харийн довтлогчид ямагт завшиж байсан билээ. Хятад орон ч мөн тийм л замбараагүй болсон байв. Бодвол Мин улсын сүүлчийн хаад мунхаг самуун амьтас байжээ. Тиймээс нийгмийн хувьсгал гарах эдийн засгийн нөхцөл бүрдсэн биз. Манжийн эсрэг тэмцэх гэдэг бас их хөрөнгө хүч орох хэцүү ажил байжээ. Газар сайгүй дээрэмчин бүлэглэл бий болж, бүр том нь хэсэгхэн зуур эзэн хаан ч болж байжээ. Манжийн эсрэг байлдсан армийн удирдагч нь Мин нарын итгэж найдсан цэргийн жанжин У Сань˗гуй гэдэг хүн байв. Тэр хүн дээрэмчин эзэн хаан, манж хоёрын дунд яах учраа олохгүй самгарджээ. Тэгээд дээрэмчдийн эсрэг тэмцэхээр манжаас тусламж эрсэн нь үнэхээр тэнэг бөгөөд урван тэрсэлсэн хэрэг байв. Манжууд ч түүнд дуртайяа тусалж, тэгээд л тэд Бээжинд цөмрөн орох нь тэр! Тийнхүү У Сань˗гуй Мингийн хэрэг бүтэхгүйг мэдээд тэднийг орхин харийн булаан эзлэгч манж нарын талд оржээ.

	У Сань˗гуй гэдэг энэ хүнийг Хятадын түүхэнд гарсан хамгийн жигшүүрт урвагчийн нэг гэж үзэж Хятадад одоо хүртэл жигшиж байдаг нь гайхалтай биш. Түүнд улс орноо хамгаалах итгэл хүлээлгэсэн байтал тэр дайсны талд орохоор барахгүй, өмнөд мужуудыг эрхшээлдээ авахад нь дайсанд даруй тусалжээ. Манж нар хариуд нь шагнал болгож эзэлж авсан мужуудад түүнийг төлөөний түшмэдээр томилжээ.

	Манж нар 1650 онд Кантоныг эзэлснээр Хятадыг байлдан дагуулах ажил дуусжээ. Хятадуудаас цэргийн хүчээр илүү байсан учир тэд дийлсэн байж болох юм. Хятадууд энх амгалан хөгжиж байсан үедээ цэргийн талаар суларсан байж ч болох юм. Гэвч манж нар хятадыг тийм түргэн хугацаанд эзлэн авч чадсан нь өөр шалтгаантай бөгөөд ялангуяа хятадуудын байр суурийг ашиглахыг ихэд хичээсэнтэй холбоотой байв. Урьд нь татаарууд довтлохдоо асар их цуст харгислал үйлддэг байв. Харин энэ удаа хятадын түшмэдийг өөртөө татахыг хичээж тэднийг хуучин байсан тушаалд нь хэвээр томилжээ. Тиймээс хятадын түшмэд дээд тушаалын албан хаасан хэвээр үлджээ. Мингийн үеийн засаг захиргааны удирдлагын аргыг хөндөлгүй хэвээр үлдээж, зөвхөн дээд удирдлагын хүмүүсийг л сольжээ.

	Тэгэхдээ хятадууд харийн эрхшээлд байгаа нь хоёр гол зүйлээр харагдаж байлаа. Бүх гол төвүүд манжийн цэргийн мэдэлд байв. Эрхшээлд байгаагийн тэмдэг болгож манж эрчүүдийн гэзэг тавьдаг заншлыг хятадуудад хэрэглүүлжээ. Манайхны олонх нь хятадуудыг угийн тийм гэзэгтэй байсан гэж боддог. Гэвч тэр нь хятадуудын заншил биш, боолчлолд байгаагийн тэмдэг байв. Энэтхэгийн зарим хүн шившигтэй, доромжилсон утгатайг нь мэдэхгүй одоо ч гэсэн тиймэрхүү янз бүрийн тэмдэг хэрэглэсээр байдаг шүү дээ. Хятадууд одоо гэзэг тавихыг больжээ.

	Хятадын Мин улсын гэгээн үе тийнхүү эцэс болсон түүхтэй. Тэр улс гурван зуун жил оршин тогтноод яагаад тэгж хурдан унасан нь сонин юм. Хэрэв төр улсыг жолоодох ёс нь тийм сайн байсан юм бол яагаад бослого. дотоодын үймээн самуун, гарав? Яагаад Манжаас ирсэн харийн түрэмгийлэгчдийг хорьж чадсангүй вэ? Бодвол сүүлчийн үед хэтэрхий дарангуйлал тогтсон биз. Дэндүү их бөөцийлсөн халамж ард түмнээ назгайруулсан байж ч болох юм. Хүүхдийг ч, улс үндэстнийг ч халбагаар илбэж хооллох ар нь хортой.

	Тэр үед тийм их соёлтой байсан Хятад оронд шинжлэх ухаан, шинэ нээлт зэрэг бусад салбар яагаад хөгжөөгүй вэ гэдэг нь бас сонин юм. Европын ард түмэн Хятадаас хоцорсон боловч тэд шинжилгээ судалгааны ажил хийх гэсэн оргилуун сэтгэлтэй, эрчим зоригоо хөвчилж байсныг бид мэднэ. Хятадыг амар төвшин амьдрахыг хүсдэг, шинэ юм руу тэмүүлдэггүй. тогтсон хэв журмаас гажихыг боддоггүй, сонгож авсан ажил үйлс, урлагийнхаа мөрийг хөөсөн тийм л дунд эргэм насны соёлтой хүнтэй зүйрлэж болох билээ. Тэгвэл Европыг юм мэдэхгүй боловч сониуч, эрчим зоригоо хөвчилсөн, шинийг эрж хайсан залуу хүнтэй зүйрлэж болно. Хятад үзэсгэлэн төгс орон боловч тэр нь өсөхийн цог жавхлан бус, нас тогтсон үеийн үзэмж, чухамдаа үд хэвийсэн буюу наран жаргахын үеийн өнгө үзэсгэлэн байсан санжээ.

	ГАРЧИГ

	 

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

